
Futbola, gizarte kritikarako bide 

Egun nagusi den zorion ereduaz gogoeta egin du Joan Mari Irigoienek 'Odolean neraman' nobelan 

JUAN LUIS ZABALa - DONOSTIA 

Nahiz eta zelai gainean pasatzen ziren hegaztiei begira edo dibagazio filosofikoetan despistatzeko joera handia izan, Joan Mari Irigoien idazlea (Altza, 1948) ez zen futbol jokalari makala izan, Inazio Kortabarria jokalari ohiak eta Javier Exposito entrenatzaile ohiak atzo, Irigoienek idatzi eta Elkar argitaletxeak kaleratu berri duen Odolean neraman nobelaren aurkezpenean, gogora ekarri zutenez. Sanse taldean aurrelari zen garaian ezagutu zuten Kortabarriak eta Expositok Irigoien, eta, Kortabarria eta Expositoz gain, Andoni Imaz Realeko eta Athleticeko jokalari ohia ere izan zuen ondoan Irigoienek liburuaren aurkezpenean. 

Herrerako Sporting futbol taldean egin zituen futbol munduan lehen urratsak Joan Mari Irigoienek, eta talde horretan hasten du bere kirol ibilbidea Odolean neraman nobela berriko pertsonaia nagusiak ere, Eneko Ortega futbol jokalari arrakastatsuak.Irigoien baino futbolari hobea izaki, Espainiako Ligako lehen mailako jokalari izatera iritsiko da Ortega Realean lehenik, Bartzelonan gero, eta Espainiako selekzioan ere jokatuko du. Baina beste kirolari batzuei gertatu izan zaien moduan Jose Manuel Ibar Urtain boxeolaria, Diego Armando Maradona futbol jokalaria, Marco Pantani txirrindularia..., Ortegak ez du asmatuko arrakastaren eta diru errazaren ondoriozko txorakeria eta gehiegikeriei garaiz muga jartzen.Auto iragarki batean ikusi zuenean, liluratuta utzi zuen emakume batek Ortega. Irudi hori burutik kendu ezinik, emakume haren antzeko beste batekin maiteminduko da gero, jada Bartzelonako jokalari dela. Baina ezkondu eta gero, bien elkarbizitza deskalabroa izango da, eta deskalabro horren kontaketa umore biziz zipriztindu du Irigoienek, kontaketa idaztean «piper pixka bat» sartuta.Urtainen kasua izan du bereziki gogoan Irigoienek Odolean neraman idaztean, Urtainen historia «garailea den baina aldi berean galtzailea ere baden mitoaren historia» delako. Boxeoaren munduaren ordez, futbolarena hautatu du, hala ere, hobeto ezagutzen duela baliatuta. «Gaurko gizarteak proposatzen dizkigun zorion ereduen inguruko gogoeta» egin du, nobelaren bitartez, Irigoienek. «Kontsumoan eta desira ia iritsi ezinetan oinarritutako zoriona da hori, eta nik kritikatu egiten dut, desastre hutsa dela iruditzen baitzait».Hedabideen joera nagusien aurkako kritikarik ere bada Odolean neraman nobelan. «Komunikabideen jokabidea lotsagarria izaten da askotan. Gauetik egunera aldatzen dute iritzia, eta emaitza besterik ez dute kontuan hartzen. Irabaztea da garrantzitsua, berdin dio nola, eta horren arabera epaitzen dute bai futbola eta bai futbolaren inguruko mundua».Oraindik futbolzalea denez, Ronaldinho futbol jokalariari begira asko gozatu zuen Irigoienek joan den larunbatean (Bartzelonak Real Madrili 3-0 irabazi zion partida telebistaz ikusten). «Futbolean jolastu eta jokatu egiten du Ronaldinhok», azaldu zuen, atzoko aurkezpenean. Irigoien beldur da, ordea, hedabideek Ronaldinho jolasa alde batera uztera ez ote duten behartuko. 

Hurrengoan, Realzaleaketa Athleticzaleak 

Futbolarekin zerikusia duen beste nobela bat idazten hasia dago jadanik Irigoien. Altzako bi familiaren inguruko kontuak aletuko ditu nobela horretan: Athleticzale amorratua bata; Realzale porrokatua bestea. 

Irigoienen beste nobela batzuekin konparatuz gero Poliedroaren hostoak, Udazkenaren balkoitik, Consummatum est edo Lur bat haratago-rekin, esaterako, oso bestelakoa da, hala giroaren nola gaiaren aldetik, Odolean neraman. Irigoienen «nortasun poliedrikoa» da denak batzen dituena: «Poliedroa naizela esan daiteke, eta poliedroaren alde bakoitzak bere berezitasunak ditu. Egun batean pozik esnatzen naiz eta hurrengoan triste. Pertsona serioa dago nire baitan, baina baita oso pertsona umoretsua ere. Ni ahalegintzen naiz nire alde guztiak neure baitan integratzen». 

Bost eskaintza 

«Gure herriaren egoera berrezia» gogoan hartuta, bost pertsonari liburuaren ale bana eman die Joan Mari Irigoienek, horietako bakoitzari eskaintza berezia eginda. Hilik direnen kasuan, familiari eman dio liburuaren alea. Kulturaren munduan ezagunak dira Irigoienen liburuak jaso dituzten bost pertsona horietatik hiru: Martin Ugalde, Joxemi Zumalabe eta Laxaro Azkune. Beste biak «bidegabeki kartzelatutako» bi gazte dira: Harkaitz Rodriguez eta Eneko Gorostidi. Bi preso horien kasuak eta familiak ezagunak ditu Irigoienek, eta horregatik egin die eskaintza. Honako hauek dira Irigoienek idatzi dituen eskaintzak: 

MARTIN UGALDE 

«Hil eta gero ere gugan bizi zarelako, zuri, Martin, bihotzez». 

JOXEMI ZUMALABE 

«Zer menditan habil, edo zer beste planetatan hago, Joxemi? Eta ez esan ez haizela, edo ez hagoela inon. Etsaia bera ere atera ez zaik bada bidera zaunkaka orain dela gutxi! Baina Juan del Olmok Cervantesek Kixoteren ahoan jarritako hitzak oroitu behar lituzke beharbada: 'Ladran, luego cabalgamos'». 

HARKAITZ RODRIGUEZ 

«Gauari leiho, zuri, Harkaitz, bihotzez». 

ENEKO GOROSTIDI 

«Gauari leiho, zuri, Eneko, bihotzez». 

LAXARO AZKUNE 

«Euskalgintzan guztia eman duzulako, eta oraindik ere gehiago emango duzulako, zuri, Laxaro, bihotzez eta esker onez». 

